گونئی آذربايجان و اورتادوغو   

     گونئی آذربايجان سؤزجويونو ائشيتديکجه و بو سؤزجويون  هاچاندان بری ديللره دوشدويونو دوشوندوکجه ، ايسته ر ايسته مه ز سووئت بيرليگي نين داغيلماغينی و او سينيرلار ( مرزلر ) ايچينده 70 ايل دوتساق کيمی ياشايان آذربايجان اؤلکه سی نين اؤزگورلويه ( آزادليق ) قوووشماغينی آنيمساييريق ( خاطيرلاماق ) .  او گونده ن اعتيبارا آذربايجان اؤلکه سی اولوسلار آراسی ( بين الخالق ) ساحه ده ، آذربايجان جومهورييتی و آذربايجان وتورک ميللت چی لرينين ديلينده قوزئی آذربايجان آديلا آدلاندی .بللی دير قوزئی آذربايجان آديلا ياناشی گونئی آذربايجاندا ديللرده سيخ سيخ گزمه يه باشلادی . يانی ايران سينيرلاری ايچينده وار اولان آذربايجان قصد ائديلمه کده دير . بو ، آذربايجان اؤلکه سی نين بير گئجه ده ايگيرمينجی يوز ايلليکده ( عصر )  دوغولدوغو آنلامينا گلمير . تام ترسينه آذربايجان اؤلکه سی و بؤلگه سی تاريخی سند لره گؤره چوخ درين و اوزاق گئچميشه ماليک دير . اونون تاريخينه باخديقجا ، هخامنشی لرين ايران فلاتينا گلمه يينده ن مين ايللر قاباق بئله ، او دؤنمده پارلاق و ايله ری مدنييته صاحيب اولدوغونو گؤره بيله ريک .  سئوگيلی اوخوجولارين بيلديگی کيمی ، آذربايجانين بو گونه ده ک اوزانان تاريخی موددت ده چوخلو ائنيش يوققوشلارلا قارشی قارشييا گلديگينی و سونوندا چاغداش دؤنمده گولوستان و تورکمنچای موقاويله سيله ايکييه بؤلوندو يونو  ، اونلارا آنديرماق ايسته ييره م . آراز چايي نين قوزئيينده قالان آذربايجان روس اوستونلو يونه قارشی ديره نيب 1918 ده باغيمسيزليغينی ( استقلال ) قازانسادا بير داها لئنينين اؤنده رليگيله سووئت بيرليگی سينيرلاری ايچينده اوجا چه په رلر آرخاسيندا حياتينی سوردورمه يه مجبور اولدو .  گونئی ايسه قاجارييه سيلسيله سينه سون قويولدوقدان سونرا پهلوی رژيمينين و اونون آردينجا گله ن ايسلامی رژيمينين باسقی لاری آلتيندا ياری جان اولاراق آغير و چتين گونلر گئچيرتمه کده دير . آمما بورادا سؤز قونوسو ( موضوعو ) گونئی آذربايجاندير . دوغروسونو سؤيله رسه ک ، گونئی آذربايجانا آتا بابالاريميزين يانليشلاری ( سهو ) و سورومسوزلوقلاری ( مسئوليت سيزليک )  اوزونده ن بير گون آغلانما ييب دير . حالبوکی اوزون بير تاريخی دؤنه م ايران حوکومتی اونلارين الينده ايدی  .  آمما پهلوی رژيمی ايش اوستونه گلديگينده ن بری اريتمه سياستی نی تورک لر و باشقا قئير فارس ميلت لر ( کورد ، عرب و ....... )  اوزه رينده اويقولاماغا ( تطبيق ائتمک ، اجرا ائتمک ) باشلادی و ايسلامی رژيم او سياستين آردينی دوام ائتمکده دير . من گونئی آذربايجانين بو گونکو دورومونو ( وضعيت ) چئشيدلی  ( موخته ليف ) يؤنلر ده ن  باجارا بيلديگيم قده ر اله آلماق ايسته ييره م . يانی گونئی توپلومونو ايقتيصادی ، پيسکولوژيک ، سيا سی ليق ، دوشونجه و باشقا اؤلچولر له آناليز ائدمه يه چاليشيرام . آذربايجان توپلومونو آيدين ( ضييالی ، روشنفکر ) و کوتله بؤلومونده اله آلماق ظننيمجه چتين اولمايان بيرينجی يولدور .  
گونئی آذربايجان توپلوموندا آيدين 

   بؤيوک و اسکی چينلی فيلوسوف کونفوسيوسون دئديگينه گوره ،  سؤزجوکلره ائديله ن ظولوم  بوتون حاقسيزليقلارين باشلانغيجی دير . آيزايا بئرلين آيدين سؤزجويونون تانيتيميندا ( تعريف ) آيدينين دوشونور و داها دوغروسو دوشونجه اوره ته ن ( ايستحصال ائده ن ) بير شخص اولدوغونو ايره لی سورور . او ، دوشونجه لرين آردينجاگئده نلری ، اونلاری يامسييانی ( تقليد ائده ن )  ، همده تحصيل و کيتاب اوخوماغلا اوغراشانلاری قصد ائتمير . منجه آذربايجان توپلومونا ائديله ن ظولوم و حاقسيزليغين کؤکلری ، ان آز 70% اسکی آيدينلاريميزين آيدينليق قاورامينی ( مفهوم ) يانليش آنلامالاريندادير .  بللی دير آيدين و آيدينليق قاوراملاری سوننتی دؤنه م يوخ بلکه مدرن دوشونجه و مدرنيته دؤنه می نين زمينينده يارانيبدير . سوننتی توپلوموموزو مدرنيته ايله تانيش ائيله يه ن شخص لر ، ايلک باشدا بو ايشی دوغال ( طبيعی ) و آزجادا دوغرو ائتميشدير لر .  يانی آذربايجان توپلوموندا سوننت ايله مدرنيته نين توققوشماغيندان يارانان  مشروطه آخيمی ( جريان ) قصد ائديلمه کده دير . اونلار باتی دان( غرب )  ايله ری فيکير ، اؤزگورلوک ، برابرليک و اينسانی دوشونجه لرينی بورايا گتيريب يئره ل لشديرمکله ، مشروطه نين تئوريک کؤکلرينی تؤکدولر و مشروطه نين زمينی ياريم جيق ياراناندان سونرا آز زامان اوغور قازاندی چونکو آت قاشوولايان ريضا خان کؤرپه مشروطه يه آرخا دوران مدنی قوروملار ( نهاد ) اولماديغينا گؤره اونون باشينی کسدی . بو دؤنمده آيدينلار کوتله ايچينده ن چيخديقلارينا و اونلارلا سيخ ايليشگی ده اولدوقلارينا گؤره ، آيدينلا کوتله آراسيندا  بير اوچوروم يارانمادی  و بو اؤزه لليک مشروطه حرکتی نين اوغور قازانماغی نين اونملی سيرری اولا بيله ردی . آمما آيدينلارين يانليشی بو دؤنمده آذربايجانی يوخ بلکه بؤيوک اؤلچوده ايران اؤلکه سينی و مشروطه نی ايرانين بوتونلويونده اويقولاماغی دوشونمک  ، اولدو . حالبوکی آذربايجان بؤلگه سی او دؤنملرده مشروطه نين يارانماغينا ايرانين بوتونلويونده ن داها الوئريشلی ايدی . و اورادا کؤرپه مشروطه نی بسله ديب بؤيودمک و ياشاتماق ايمکانسيز دئييل دير .  باشقا بوکی آيدينليق قاوراملاری آنلام اعتيباريله سوننتی توپلوموموزون دوشونجه سيله اويغونلانماق اوچون يونگول  له  نيب آزاديلدی . بو ايش توپلوموموزدا آيدينليق آخيمينا زمينين آز اولدوغونو و بلکه ده اولماديغينی گؤسته رير . قاوراملارين آنلام اعتيباريله يونگول له نيب آزالماغی و سوننتی توپلوموموزون دوشونجه سيله يوروملانماغی مشروطه حرکتی نين مغلوبييتينده ائتگی ( تاثير ) سيز دئييل دير . بو دؤنمده مدرن دوشونجه عثمانلی همده سووئت ده ن اؤنجه کی روسيه يوليله آذربايجانا آخين ائتدی . بو تاريخه قدر باتی دا ايدئولوژيله ر کؤک ساليب سوموکلنمه ميشدير و بورايا آياغی چاتماميشدير ، بلکه ده اونلاری بيزلره سوغات گتيره ن اولماميشدير . توپلوموموزدا آيدينليغين ايکينجی دالغاسی سولچولارين اليله پهلوی دؤنمينده ياراندی . اونلار مشروطه آيدينلاری قدر باشاريلی اولماديلار . مشروطه آيدينلاری باتی مدنييتی نين اؤزگورلوک و برابر ليک کيمی دوشونجه لرينی بورايا گتيرديکلری حالدا ، سولچولار ايسه صنعتی دئوريم ده ن ( انقلاب )  سونرا  يارانان مارکسيسم ايدئولوژيسينی بورادا توپلومون اوزه رينده اويقولاماغا چاليشديلار . حالبوکی بؤيله ايدئولوژييه بيزيم توپلومدا کؤکؤنده ن بئله ايجتيماعی ، صنعتی و دوشونجه زمينی يوخ ايدی . يئنه ده بيزيم آيدينلار پهلوی دؤنمينده ، پيشه وری ده ن باشقا آذربايجانی يوخ بؤيوک اؤلچوده بوتون ايرانی دوشوندولر . داها سونرالار توده پارتييا سی نين يارانماغيله سووئت بيرليگی ايراندا  نوفوذ ائتمه يه چاليشدی وتوده پارتياسی سووئت بيرليگينين ايران اؤلکه سينده سياسی آماجلارينا چاتماغی اوچون بير آراج کيمی ايستيفاده اولوندو  و سولچو سياسی آکتيولر سووئت بيرليگينين ايراندا  قوللوقچولاری اولوب گئد گئده کوتله ده ن اوزاقلاشديلار و بئله ليکله سولچولارلا مذهبی دوشونجه داشييان کوتله آراسيندا اوچوروم ياراندی . بيزيم سولچولارين آيدينليقلا  مارکسيسم ايدئولوژيسينی آييرد ائده بيلمه ديکلرينی سؤيله مه ک هئچ ده يالان دئييل . بلکه ده بؤيله بير نييت اونلاردا بولونماماقدا ايدی . بللی دير انتر ناسيونال و کاسموپولوتيسم  دوشونجه سينه اينانان سولچو  هئچ ده ميللی مسئله يه اؤنم وئرميردی . اونلار ايدئولوژی آليزليغينا توتولدوقلارينا گؤره هر زامان ميللی مسئله نی بير آراج کيمی قوللانيب و اونو قوجاقلاريندا اوتورتماق و ميللی مسئله نی باغيمسيز دئييل سولچولوغون ايچينده بير حرکت کيمی گؤرمک ايسته ييرديلر . اتوپييالاری گرچک لشديگی حالدا ميللی مسئله نی قوجاقلاريندان يئره قويوب، بلکه ده يئره چيرپيب آياقلارينين آلتينا آلماق هئچ ده چاشديريجی اولماياجاق ايدی . ماراغلی اولان سولچو آيدينلارين چوخونلوغونون (اکثريت ) مارکسيسمی باشا دوشه بيلمه ديکلری ايدی . اونلارين بؤيوک بؤلومو مارکسين اؤنملی اثرلرينی بير باشا اوخوماييب او اثرلرده ن يوروملاری(تفسير )  اؤزه لليکله لئنينين يوروملارينی اوخوماقلا يئتينيرديلر ( کيفايت ائديلمک ) . بو آرادا بعضی سولچو آيدينلاردا ايدئولوژی آليزليغينا آليشديقلاری اوچون ايرانچيليق و فارسچيليق ايدئولوژی سينين قويوسونا دوشدولر .  بو ايش بيزيم آيدينلاريميزدان توپلوما و ميللی مسئله يه ائديله ن ظولومون تام اؤرنه يی دير .  بئله ليکله آيزايا بئرلينين تانيتديغی آنلامدا و ميللی ساحه ده سووئت بيرليگی داغيلاناقده ر آيدينلاريميزين آز اولدوغو اورتاداايدی . بونلار او دؤنمده ميللی حرکتين ضعيف ليگی نين ندنلرينين بؤيوک حيصه سينی تشکيل ائدير . آمما سووئت بيرليگی داغيلديقدان سونرا ياواش ياواش ميللی آيدينلارين اورتايا چيخيب گليشديگينی گؤرمک اولار . اونلارين بعضی لری ايران ايچينده و ديشيندا ، تورکيه ده و باشقا آوروپا اؤلکه لرينده تحصيل له اوغراشيرلار . اونلار ميللت چيليگين دوغرو آنلامينی باشا دوشوب اونا آغيللی و منطيق لی آچيدان ( زاويه ، بعد ) باخديقلاری اوچون مدرن ميللت چيليگی ساوونورلار ( مودافيعه ائديرلر ) . داها دوغروسو ميللت چيليگه ايدئولوژی آچيسيندان ياناشميرلار . البته ميللت چيليک ايدئولوژی دئييل و بو اؤزه لليک اونو قاليجی ائديبدير چونکی او کيمليکله ايلگيلی بير مسئله دير . گؤرونه ن فدراليسم چرچه وسينده حاقلارينی الده ائتمک ايسته ييب سولچو اولمايان آيدينلارلا بيرگه سولچو ميللی آيدينلار سياسی ساحه ده فدراليسم ،  و بعضی لری باغيمسيزليق ( ايستيقلال ) سئچه نه يينده ن ياناديرلار . آيدينلاريميز آراسيندا سياسی ساحه ده آنلاشيلمايان قونو ( موضوع ، مورد ) بوندان عيبارتدير . آکتيو آيدينلاريميزين بونلار اولدوغونو ادعا ائده بيله ريک ، باشقالاری شعر ، ادبيات و آيری آيری کولتوره ل ايشلرله اوغراشيب سياسی ساحه يه گيرمکده ن چکينن لر و مانقورد آيدينلاردير . 
گونئی آذربايجان توپلوموندا کوتله  

    بيرينجی اولاراق آذربايجان توپلومونو ميللی دوشونجه يه اؤنم وئريب وئرمه ديکلرينه گؤره اله آليب داها سونرا ، اونلارين ايقتيصادی و دوشونجه باخيميندان طبقه لرينی ديرلنديرمک ايسته ييره م . توپلوموموزدا ميللی دوشونجه ايله ايلگيلی دؤرد گوروهون موجود اولدوغو گؤز اؤنونده دير . بيرينجی گوروه ميللی دوشونجه نی  منيمسه ييب اينانانلاردير و اونلارين سايی سی گئد گئده چوخالماقدادير. ايکينجی ميللی دوشونجه نی سايماييب اونا ماراق گؤسته رمه يه نلردير .  اوچونجو يوخودا اولان پاسيو گوروهدور . دؤردونجو ايسه فارسلاشميش مانقوردلار . بو گونکو آذربايجان توپلومونو ايقتيصادی باخيمدان يوخسول ، اورتا و وارلی طبقه يه بؤلدويوموزده ميللی دوشونجه يه اينانانلارين چوخونلوغو يوخسول طبقه نی تشکيل ائدير  دئيه بيله ريک . اورتا طبقه ده ميللی دوشونجه نی منيمسه ييب اينانانلار وارسا اونلارين يانيندا اعتيناسيز ، پاسيو ومانقوردلاریدا اونوتمامالي ييق . وارلی طبقه نين چوخونلوغو ميللی دوشونجه قارشی سيندا اعتناسيزلار ومانقوردلاردير و چوخ آز ساييدا ميللی دوشونجه نی منيمسه ينلر بولونماقدادير . آرتيرماسی گره که ن يوخسول گوروهون داها دين چی و سوننتی دوشونجه يه ماليک اولماغی و اورتا گوروهون آزجا مدرن لشمه يی دير . آمما گرچک اولان ايسلامی رژيم اؤرنه يي نين اونلارين ذئهنينده سکولاريستی دوشونجه يه يئر آچماغی دير . توپلوموموزدا ميللی دوشونجه يه اينانيب منيمسه يه نلرين بعضی لری بو قونودا ديل و کولتوره ل حاقلاری اوزرينده دايانيب سياسی باخيمدا ن بير اؤنه ری ( پيشنهاد ) وئرمه ديکلری حالدا ، بعضی لری فدراليسم و بعضی لری ايسه باغيمسيزليق سئچه نه يي ني ( گزينه )  ايره لی سورورلر . سون يوز ايلين اؤزه لليکله پهلوی دؤنمی نين تاريخينه گؤز آتديغيميزدا ، وار اولان اؤنملی سياسی آخيملارين ( جريان ) حاکيميت ده اولان سلطنت چی لرده ن باشقا ، سولچو آخيمی ، فارس ميللی ليگی ( مصدق چی ) و مذهبی آخيمی اولدوغونو و توپلوموموزون تاريخی يادداشينی تشکيل ائتديگينی گؤره بيله ريک . سولچو آخيمی ايسلامی رژيم اليله اورتادان قالديريليب همده سووئت بيرليگی داغيلديقدان سونرا چؤکدويو حالدا ، ايسلامی رژيم ده بوگون بوتون کوتله ويا ان آزی چوخونلوغونون طرفينده ن نفرت ائديلمه کده دير . آيری ياندان قوزئی آذربايجانين اؤزگورلويه ( آزادليق ) قوووشماغيله بيرگه گونئی ده ميللی حرکتين ديرچلمه يينه ، ان آزي کولتوره ل ديره نيشين گوجلنمه يينه تانيق ( شاهيد ) اولدوق . ايندی فارسلاشميش مانقوردلار قيراغدا قالسين ،  پاسيو و اعتناسيز گوروهون تاريخی يادداشينی آناليز ائتديگيميزده ، پهلوی دؤنمينده ياشانان سوسيال آزادليقلار يانی راحاتجاسينا باردا ايچگی ايچمک کيمی بير شئی لر ديققتی اوزه رينه آلير . البته بو قونو ياشلی و اورتا ياشلی لار حاققيندا داها دوغرودور آمما بو آزادليقلار حيکايه کيمی اونلارين ديلينده ن ائولادلارينا سؤيله نيليب همده ايران ديشيندان اؤزه لليکله آمريکادان يايينلانان سلطنت چی لرين TV کانال لاريله دواملی اولاراق آنيمساديلير . بونون يانيندا فارس ميللت چی ليگی مصدق ده ن قالان کاريزماتيک و قهرمان ليق خاطره لريله بولونماقدادير . منجه بو خاطره لر سؤزو گئده ن گوروهلارين ميللی دوشونجه يه قوووشماغی نين انگل لری ( مانع ) و ان آزيندان رقيب لری دير .همده آغير بير سياسی قوشوللاردا ( شرط لر ) بو گوروهلار ميللی مسئله قارشی سيندا ايقتيصادی ايمکانلارينی الده ن بوراخماماق اوغروندا داها سوسقون و سويوق قانلی اولا بيله ر لر . سون يوز ايلده آرد آردا گله ن سياسی دييشيک ليک لر کوتله نی يوروب بئزديرديگی و اونلارا بير اوغور قازانديرماديقلاری  حالدا  بير جور اينام سيز ليق دا ياراديب دير کی بو اؤزه لليک سؤزو گئده ن گوروهلاردا داها چوخ گؤرونمک ده دير . توپلومون بؤيوک بؤلومونون ايقتيصادی باخيمدان اونلارا اويقولانان باسقی اوزونده ن سيخينتی دا اولدوغونو و احتياج لارينين حل اولونماغی اوچون گونون بؤيوک حيصه سينی ايشله مه يه صرف ائديب ،گونده ليک ياشاما مجبور اولدوغونو باشا دوشمه ييميز لازيم دير . اونا گؤره ده آغير سياسی قوشوللاردا باسقی آلتيندا داها چوخ سينا بيلمه له ری اوزونده ن ميللی مسئله اوغروندا فداکارليق ائتمک لری سينيرلی دير ( محدود ) . اؤزه لليکله ايقتيصادی باخيمدان اورتا طبقه داها محافظه کار اولدوغو حالدا ، وارلی طبقه نين ثروتينی تهليکه يه آتان بير گوروها بنزمه مه يي اورتادادير .  بو آرادا يوخسول طبقه نين او ايکی گوروهدان داها چوخ قورخماز و جسارتلی ليگی الده ن وئرمه يه بير شئی اولماديغينا قاييدير . آمما بللی دير بو جسارت و قورخمازليق سينيرلی دير . بو اؤزه لليک لرده ن يولا چيخاراق ، کوتله نين ميللی حرکتی آپارانلارا نه قده ر اينانيب اينانماديقلارينی و سياسی پارتييا لار شکلينده ميللی دوشونجه ، کوتله ايچينده نه قده ر اؤزونه يئر آچيب آچا بيلمه ديگينی اينجه اينجه دوشونمه ييميز لازيم دير و کوتله نی حرکته گتيرمکده چوخ گئنيش و درين فورمادا ديققتلی آناليز لر ائتمه لی ييک . سؤز سوز ميللت چی ليک بير دوشونجه آخيمی اولاراق چوخ گوجلو بير پتانسيل دير و بو گوجو آغيللی ، منطيق لی ، يؤنلو و کاناليزه فورمادا حياتا گئچيرتمه يين سونوجلاری آذربايجان ميللی حرکتينه يارارلی اولا بيله ر .آمما او گوجلو پتانسيلی حياتا گئچيرتمکده منطيق سيز ، عاغيل دان اوزاق و کورکورونا داورانيشلار( رفتار ) حرکتی گرچک يؤنونده ن چاشديرار و ميللی حرکت پلان سيز و هدف سيز اؤزونو اودا کؤزه وورارسا ايسلامی رژيم طرفينده ن تاپدانيلار و حرکتده ن چييريمک کوتله ايله سياسی پارتييالار آراسيندا قيريق ليق سالار . بو گؤره وی ( وظيفه ) آيدينلار و سياسی پارتييالار اوسته لنمه لی دير لر .  
اورتا دوغو 

    گونوموزده سياسی مسئله لرله ماراغلانمايان بير شخص بئله گونده ليک دونيا خبرلرينی ايزله ديگينده ، او خبرلرين بؤيوک حيصه سی نين اورتادوغو بؤلگه سيله ايلگيلی اولدوغونو باشا دوشه ر .  دئمک اورتا دوغو يئر کوره سی نين گرگين بؤلگه لرينده ن بيری بلکه ده ان گرگين بؤلگه سی دير . بونون ندن لرينه باخديقجا ، اورتا دوغونون اصلينده باتی دونياسيندان قات قات گئری قالديغينی گؤرمک چتين دئييل . بو گئری ليک سياسی يؤنه تيم ( اداره چيليک ) ، ايقتيصادی ، صنعتی ، توپلومسال( اجتماعی )  و دوشونجه يؤنونده ن اورتا دوغونون آجی گرچکی اولاراق ، گؤز اؤنونده دير . يانی بورادا حاکيميت ده اولان دولت لرين چوخونلوغو ، توتاليتر ، ديکتاتور ، قئيری دموکراتيک و بير پارتييالی رژيم لر دير . بورادا ياشايان  ميللت لر دولت لرينين طرفينده ن باسقی آلتيندا اولدوغلارينا گؤره دموکراسی يئلی دوغرو آنلاميندا بو گونه قده ر اؤلکه لرينده اسمه يه باشلاماييب دير . البته حاقسيز ليق اولماسين دييه سؤيله مه ييميز گرکن ، تورکيه اؤلکه سی نين دموکراتيک لشمه پروژه سی نی يوز ايله ياخين اويقولاماغا باشلاماغی و اوغورلار قازانماغی دير .  آمما ديکتاتورلوق و قئير دموکراتيک ليک بؤلگه اؤلکه لرينين دانيلماز گرچکی دير . اصلينده بؤلگه اؤلکه لرينين باشقا ساحه لر ده ده گئری قالماغی نين ان بؤيوک ندنی بو اؤزه لليک لر دير . ديققت ائتديکجه بو ديکتاتورلوغون کؤکلرينی بؤلگه تاريخينين درينليک لرينده تاپا بيله ريک . يانی دونيانين اوچ اؤنملی دينی ( ايسلام ، يهوديت ، مسيحيت ويا خريستيان ليق ) بورادا دوغولوب و دين اسکی ده ن گونوموزه قدر دينی حاکيم لرين و يا شاه لارين الينده گوجلرينی قوروماق اوچون آراج کيمی قوللانيليب . يهوديت و خريستيان ليغين ديشلری باتی دونياسيندا چکيلديگی حالدا ، ايسلام ايدئولوژيسی ، مدرن دوشونجه قارشی سيندا قاپالی قالديغی و او دوشونجه ايله ايليشگی ده بولونماديغی بلکه ده حاکيم لرين يارارلاری بؤيله اولدوغو اوچون  ، ايگيرمی بيرينجی يوز ايل ليکده ( عصر ) فوندامنتال ايسلامچی فورماسيندا بؤلگه ده هله ده ياشاماقدادير . باشقا ، بؤلگه ده چئشيدلی ميللت لرين بير بير لرينين يانيندا تاريخ بويو ياشاماغی و اونلارين آراسيندا گئچميشده اوادوغو کيمی ، ايندی ده چاتيشمازليغين موجود اولماغی دير . بؤلگه ده انرژی ( نفت ، گاز و باشقا يئر آلتی و يئر اوستو قايناقلار )  بوللوغو و زنگين لی يي ، گئنيش و بؤيوک چاپدا گوجلو اؤلکه لر اوچون بازار ، همده رقابت اوچون چوخ اؤنملی استراتژيک ساحه بولونماقدادير . سانيرام بو اؤزه لليک لر بؤلگه نين گرگين ليگينه يئته رينجه ندن لر ساييلا بيله ر . سووئت بيرليگی داغيلمادان اؤنجه دونيا ايکی قوطوب لی اولدوغوندا بؤلگه ده ائتگی لی اولماق ياريشيندا ، باتيله دوغو آراسيندا هر زامان رقابت اولدوغونون ادعا ائديلمه يي دوغرودور . آمما بيرليک داغيلديقدان سونرا ، باتی آمئريکا اؤندر ليگينده اورتادوغو نو همده اورتايا چيخان يئنی اؤلکه لری الينده توتماق اوچون سورعتله بورالاردا يئرلشمه يه باشلادی . آمما کومونيزمين اؤلدويو و لئشی نين اييرنج قوخوسو بورونلاری اولدوقجا راحاتسيز ائتديگی اوچون بورانی کونترولا آلماغين باشقا بير ندن لری اورتايا قويولمالی ايدی .  بو نده ن بعضی اورتادوغو اؤلکه لری طرفينده ن دسته کله نه ن تئروريسم ايدی . بئله ليکله بؤلگه اؤلکه لرينی دموکراتيک لشديرمک اوراداکی ميللت لری ديکتاتور رژيم لرين الينده ن قورتارديغی حالدا ، تئروريسميتن کؤکونو قازيب دونيا اؤلکه لرينه دينج ليک و گووه نليک گتيره جک دير . داهاسی آمئريکا و باتی نين ائتگی و نفوذونو بؤلگه ده گئنيشلديب آرتير ديغی حالدا ديرچلمکده اولان روسيه و گئد گئده گوجله نه ن چين اؤلکه سی نين نفوذونو اورتادان قالديريب و يا ان آزی ائتگی سيز ائده جک دير . بئله ليکله بؤيوک اورتادوغو پروژه سی آمئريکا طرفينده ن ايره لی سورولوب اويقولانماغا باشلاندی و افغانيستان بيرينجی آشامادا ( مرحله ) عراق ايسه ايکينجی آشامادا دييشيلدی . پروژه نين باشا چاتماغی اوچون ايران بؤلگه نين ان اؤنملی و استراتژيک اولکه سی دير . اوخوجولار کسين ليکله بو قونودا بيلگی لی ديرلر . من بؤلگه ده بير سيرا ديش گوجلرين ( ( آمئريکا ، آوروپا ، روسيه و چين ) رقابت ده اولدوغونو ، و بير سيرا ايچ گوجلرين اؤزلرينی قوروماق اوچون ديش گوجلر له چاخناشماقدا ، و اوزلاشماقدا ( سازش ) اولدوغونو خاطيرلاتماق ايسته ييره م . بو ايچ گوجلرين بعضی لری ايسه روسيه و چين دسته ييله بؤيوک اورتادوغو پروژه سی نين  اويقولانماغينا انگل اولماق کيمی بير نييت لری واردير . بو آرادا نورمال اولان روسيه و چين اؤلکه سی نين اؤزلرينه دوشه ن پايی ايسته مکلری دير . آمئريکا و باتی نين آماجلارينا گلديکجه ، بؤلگه اؤلکه لرينی دموکراتيک لشديرمکله تئروريسمين ( سوننی و شيعه قولونو) کؤکؤنو قازماق بيرينجی يئری دوتور .  هر حالدا بؤيله توتاليتر رژيم لر تئروريسمه آرخا دوروب دونيا اؤلکه لرينده گووه نليگی تهليکه يه آتا بيلر لر . بو رژيم لرين دييشيلمه يی بؤلگه ميللت لرينی فلاکتده ن قورتارماغلا بيرگه دونيا اؤلکه لرينده گووه نليگين ساغلانماغی اوچون يارارلی اولاجاقدير . آيری ياندان دموکراتيک سيستئم وگو ونليک ساغلانديغی حالدا ، بؤلگه ده انرژی قايناقلاری و بؤيوک بازارين اولدوغو اوچون ياتيريم ياتيرتماغا داها الوئريشلی ايمکانلار موجود اولاجاق و فلاکت و يوخسول لوغلا ياخالانان بعضی ميللت لر بو دورومدان چيخا بيله جک حاله گتيريله جکدير . اونوتما ماغيميز گرکن بو کی باتی دونياسی نين ايقتيصادی چرخی فيرلانماغا دوام ائده بيلمک اوچون انرژي يه و اؤزه لليکله نفت و گازا احتيياج دويور . و اورتادوغو دونيا انرژیسی نين 60% اؤزونده ساخلاديغی اوچون گووه نلی حاله گتيريلمه لی دير . اونون اوچون سؤزسوز اولاراق بؤيوک اورتادوغو پروژه سی اويقولانمالی و اونون استراتژيک نوقطه سينده بولونان ايران اؤلکه سی گرگين ليگی بؤلگه ده دوام ائتديره بيلمه مه ک اوچون ، سياسی باخيمدان کسين ليکله دييشيلمه لی و دموکراتيک و قئير ايدئولوژيک سياسی بير سيستئمه چئوريلمه لی دير .  بوندا هئچ شوبهه يوخدور آمما بو پروژه نين سياسی سينيرلاری نه جور ائتگی له يه جه يينی داها دوغروسو کسين ليکله سؤيله مه ک ايمکانسير دير . چونکی عراق اؤلکه سينه ديققت ائتديکجه ، فدرال سيستئمی نين اورادا اويقولانديغی نين ادعا ائديلمه يينه باخماياراق ، گؤرونه ن ،  اينديکی گرچک دوروم عراقين قوزئيينده کوردلرين موجود اولان اوردو گوجلرينه داياناراق باغيمسيز کيمی يؤنه تيلمه يی و باشقا يئرلرده ايسه قارقاشادان سونرا بير شئيين اولماماغی دير . ايندی ، گله جکده فدرال آدلانان سيستئم اورادا يئرينده اوتورا بيله جک يوخسا عراق اؤلکه سی پارچالانماغا دوغرو گئده جک دييه دوشونسه ک ، اؤنوموزه چيخان اولای لارا ( حاديثه ) ديققت ائتمه لی ييک . يانی آمئريکانين احتيمالات اؤلکه سينه آدلانديغينی نظره آليرساق ، بللی دير هر جور اولای لاری گؤزتله مه لی ييک . اؤنوموزده اولان بو تابلونو ديققت له گؤزده ن گئچيرد سه ک دولاشيق و بوروشوق بير دوروملا قارشی قارشييا قالماغيميزی دانا بيلمه ريک . بؤيله بير حادثه لر فيرتاناسی اورتاميندا گونئی آذربايجان ميللی حرکتی نه ائتمه لی دير؟ 
گونئی آذربايجان ميللی حرکتی 
    اصلينده گونئی آذربايجان ميللی حرکتينه باخديقجا ، بو حرکتده چاشقين ليق و دنگه سيزليک گؤرونمه کده دير و حرکت منطيق لی و اينسيجام لی بير اورگان کيمی داورانا بيلمه يير . بونون ندنلرينه گلينجه او اورگانين بئينی ايله ( آيدين وبعضی سياسی پارتييالار وآکتيولر ) بدنی نين ( کوتله ) آراسيندا ساغلام و يئته رلی ايليشگی نين اولماديغی گؤز اؤنونده دير . ايشين تهليکه لی يؤنو دونيادا و اورتادوغودا ، سياسی اولوب بيتن لرين ساده بير اولای لار اولماديغی و بيزيم بو اولایلارين دؤنگه بوروغوندا ، اينديکی دوروموموزلا ، باتيب قالا بيلمه يی دير . اؤنجه حرکتين آيدين و سياسی آکتيولرينی اله آلساق ، اونلارين آراسيندا بعضی قونولار حاققيندا آنلاشمازليغين ياشانماغينی گؤره بيله ريک . دوشوندوروجو اولان بوکی حرکتين بئينينده ( سياسی پارتييالار و آکتيولر ، آيدينلار ) چاتيشمازليق اورتادان قالديريلمازسا بدنی نين داورانيشلارينی دوزنه سوخوب منطيقلی و اينسيجام لی ائتمک ايمکانسيز اولاجاق و اونون ترپنمه يه ن سويوق قانی ( اعتناسيز و پاسيو کوتله ) گئد گئده چوخالاجاق دير . حرکتين بئينی نين چاتيشمازليغينا گلينجه  ، بللی اولان آيدين لار و سياسی آکتيولر و پارتييالار آراسيندا ميللی مسئله نين کولتوره ل و ديل بويودوندا ( بعد ) بير سورونون ( مشکل ) ياشانماماغی آمما سياسی ساحه ده فدرال چی لار و ايستيقلال چی لار  آراسيندا تارتيشمالار و آنلاشمازليغين هله ده دوام ائد مه يی دير . قورخونج اولان ، بو قونودا آنلاشمازليغين دوام ائدمه يی و زامانين سورعتله گئچمه يی حالدا ، ميللی حرکتين بؤلگه ده اولوب بيتن لره قارشی عاغيللی تپکی ( عکس العمل ) گؤسته ره بيلمه مه يی و بؤيوک تاريخی فورصت لر قارشی سيندا بيزيم حاضير سيز اولاراق بير شئی الده ائده بيلمه مه ييميزدير . و گرچک لره گؤز يومماساق اگر بوگون تاسف له بو دوروم ياشاماقدادير . حالبوکی بؤلگه ده اولای لارين دقيق جه هارالاردان باش چيخارداجاغی بللی اولماديغی اوچون ، همده بؤيوک اورتادوغو پروژه سی نين چئشيد لی ( موختليف ) يوروملارينی نظره آلاراق ، بؤلگه ده هانسی سياسی سيستئمين اويقولانديغی کسين ليک قازانماديغی اوچون ، بؤيله آنلاشمازليغا کؤکونده ن بئله گره ک يوخدور . منجه آيدينلار و سياسی آکتيولر و پارتييا لار بو قونودا تئزليکله آنلاشمالی و بؤلگه ده باش وئره بيله جک احتيمالی اولای لارا قارشی ، چئشيدلی آلترناتيولر الده ائتمه لی ديرلر . ميللی حرکتين بئينی ايله بدنی آراسيندا دنگه ( تعادل ) يارانماق اوچون اونلارين بيرلشمه يی ان اؤنملی شرطدير . گرچک لری گؤرمزده ن گلمه زسه ک ، کوتله ايله بعضی آيدينلار و سياسی پارتييالار آراسيندا اوچوروم اولدوغونو دانا بيلمه يه جه ييک و سياسی پارتييالار گوجلرينی توپلاييب بيرلشمه کله ، کوتله ايله گئنيش ايليشگی ايچه ريسينه گيرمه سه لر ، بو اوچوروم گئنيشلنمه سه ده اولدوغو کيمی قالاجاق دير .  درديميزين بؤيوکلويو ، سياسی پارتييا لاريميزين گوجلو ايقتيصادی سؤيکه نه جکلری اولماديغينا گؤره همده اولوب بيتن لری ديققت له آناليز ائده بيلمه ديکلرينه گؤره ، گئنيش فورمادا آکتيو اولا بيلمه مه کلری دير . بو حالدا بيرلشمه ک قيراغدا قالسين ، بير بير لريله آتيشيرلار . بو سياسی پارتييالارين ان آزيندان بعضی لری کوتله ايچينده اؤزلرينه يئر آچا بيلمه ديگی اوچون ، بؤلگه ده سياسی فورصت لرين يارانماغينا اوپتيميست ( خوش بين ) باخيشلارلا ، ميللی حرکتين بيرليگی و اينسيجامينی دوشونمه ده ن ، گؤز تيکيب لر . البته من سياسی فورصت لره گؤز يوموب اونلاردان يارارلانماماغی توصيه ائتميره م آمما ميللی حرکتيميزين گوجلو لو يو ، بؤيوک اؤلکه لر اؤزه لليکله آمئريکانی بيزيم حرکتيميزين اوزرينده ايسلامی رژيمه قارشی حساب آچماغی دوشوندوروجکدير . بلی دير ميللی حرکتيميزين گوجلنمه يی نين  ان اؤنملی و اؤنجه ليک شرطی ، اونون بيرليک ، تک سه س لی ليک و برابرليک ايچينده يورومه يی دير ، و بونون بيرينجی آدديمی آيدينلار و سياسی آکتيو لر و پارتييالار آراسينداکی آنلاشمازليغين اورتادان قالديريلماغيله آتيلا بيله جکدير . 
     گلين دؤرد گؤزله ، اولوب بيتن لره ديققت لی اولاق . بيز بيربيريميزله دارتيشيب ، ايستيقلال و فدرال اوزونده ن دالاشارکن ، گؤزوموزون اؤنونده فارس محور ايران چی لار ، ايسلامی رژيم ايله آمئريکا آراسيندا يارانا بيله جک احتيمالی ساواشين اؤنلنمه يی حتی بعضی لری اونلارين آراسيندا دانيشيق و موذاکيره فورصتی نين الده ائديلمه يی اوچون ، چابا گؤسته رير لر . اونلار بير ياندان آمئريکايا ، ايسلامی رژيمه قارشی احتيمالی سرت( خشن ) داورانيشلارينی و توتوملارينی بير قيراغا آتماغی اوچون يالتاقلانيرلار ، آيری ياندان ايسلامی رژيمی ، اويون مئيدانی نين ( ايران ) الده ن گئدمه مه يی يانی اوليگارشی نين و فارس فاشيزمی نين قاليجی ليغينين قورونماغی اوچون ، اؤز اليله ايچه ريده دييشيک ليک ياراتماغا ، قانديرماق ايسته يير لر . اوليگارشلارين کيم اولدوغلاری دا اورتادادير . بو گون ميلليت باخيميندان فارس و ايدئولوژی باخيميندان ايسلامچی لار دير . اونلارين فارس محور پان ايرانيست قارداش لاريله فرقی ميلليت ده دئييل ساده جه ايدئولوژی ده دير . بونلارين ايدئولوژی سی باستان چی و فارس محور پان ايرانيسم دير ، اونلارين ايدئولوژی لری ايسه ايسلامچی ليق و بو باخيمدان  تورک لر ، عربلر و کوردلر و باشقالاريندان ياخين ايسلام چی لارا فارس محور پان ايرانيست لر دير . اوليگارشی قاليجی ليغينی قوروماق ايسته يير ، بوگون ايسلامی سيستئمده ، يارين ايران جومهورييتی و بلکه ده فدرال ايران سيستئمينده . بلکه ايسلامچی لار دريلرينه گيرميش فارس محور ايرانچی لاری ، يارين ساواشين قاچينيلماز اولدوغو حاليندا ، اوليگارشيک قاليجی ليقلارينی قوروماق اوچون ، ساواشين اؤنله نمه يينه گؤره اؤز اللريله اورتايا آتيب لار کی اونلارين واسيطه سيله ، تهليکه لی آنلاردا ايدئولوژی لرينی قوربان ائدسينلر . باخماياراق کی بو گونه ده ک  ايدئولوژی لری اوغروندا چوخ قوربانلار وئرديله ر . ايدئولوژی لری اوغروندا قوربان وئرديک لری ، باشقا باشاريلی ميللت لر له موقايسه ده گئچميش تاريخی ضعف لرين ده ن  قايناقلانان يوخسونلوغا داياناراق ، آد قازانماق اوچون آخماق يانا  ، ماجراچی ليق دير . آمما بو ايشين تهليکه لی اولدوغونو باشا دوشدوکلرينه گؤره ، گؤيلرده اوچماغی بوراخماق و ايدئولوژيک ماجراچی ليقدان ال چکيب يئره ائنمک آغيللی يؤنته م اولدوغو حالدا ، گلجه ک ده پان ايرانيسم ايدئولوژی سی قانادلاريله گؤيلرده اوچماغا ايمکان يارادا بيله ر . گرچکده ن دورومون ياخشی اولماديغی گونلرده ، تهليکه يارادان ايدئولوژييه ، گئچميشده تجروبه اولدوغو کيمی ، بير کاسا زهر ايچديرمک عاغيللی ايشدير . ايسته ر قبول ائده ک ايسته ر ائدمه يه ک ، بو اؤلکه ده فارس محور ايران چی لار  ، هر باخيمدان کوردلر ، عرب لر و بيز لرده ن داها گوجلو دور لر . اونلار آمئريکانين نه ايسته ديگينی ياخشی جا بيلير لر . ايراندا ايسلامی و ايدئولوژيک بير رژيمين اولماماغيله بير گه ، اؤلکه ده دموکراتيک لشمه و آمئريکانين بؤلگه ده نوفوذيله ياناشی يارارلارينين قورونماغی . بونلار گرچک لشيرسه ، بؤيوک اورتا دوغو پروژه سی نين حرکتی دوام ائدير ، دئمک اولار . بللی دير بو ايشلر يئرينده اوتورورسا ، اورتا دوغو بؤلگه سينده گووه ن يارانيب گرگين ليک اورتادان قالخا جاق دير چونکی ايسلامی رژيم بوتون بو گرگين ليک لرين سببی دير. ذاتا باتی نين دا ايسته يی بوندان عيبارتدير . ايشين قورخونج يؤنو بودورکی ايران جومهورييتی و حتی فدرال سيستئمينده ، مرکزی گوج فارس محور ايران چی لارين الينه گئچديگی حالدا ، فارس فاشيزمی بو دفعه مدرن لشيب داها ائتگی لی يؤنته م لر له قئير فارس ميللت لری اريديب يوخ ائتمه يه چاليشاجاقدير . چونکی قئير فارس ميللت لرين الينده ، اونلاری حاقلارينا چاتديرا بيلمه يی اوچون هئچ بير قارانتی اولماياجاق و اگر آمئريکانين يارارلاری بؤيله  سيستئم لر اليله قورونسا بو مسئله يه گؤز يوماجاقدير و سونوج مرکزی گوجون آرادان گئد مه مه يی و بيزيم ميللی حاقلاريميزا چاتماماغيميز اولاجادير . 
   منيم قيسسا عاغليما چاتان ، اؤنجه فدرال چی و ايستيقلال چی آيدينلار و سياسی پارتييالاريميزين ميللی جبهه ده  ، اورتاق  بير نوقطه اوزه رينده  و اؤز آرالاريندا آنلاشمالاری دير .  بو ايش اونلارين آراسيندا بيرليگين يارانماغينی ساغلايا بيله جک دير . مثلا ايران بوتونلويونون قورونماغينی ساوونان فدرال چی لار بير آز يوخاری قالخيب و ايستيقلال چی لار آزجا آشاغی ائنمک له ، ياسالاريندا ( قانون ) ميللت لر اوچون پوزما حاقينا صاحيب امتيازينی تانييان فدراليسم اوزرينده آنلاشا بيله ر لر . بللی دير فدرال سيستئمی نين ياسالاريندا هر فدره و محلی دولته پوزما حاققينا صاحيب امتيازی وئريلديگينده ، او فدره و محلی دولت  ، حاقلاری اؤده نيلمه ديگی زامان و يا رفراندوم لا  ميللتی نين ايسته ديگی زامان ، تک باشينا فدرال سيستئمينده ن چيخيب باغيم سيز ليغينی اعلام ائده بيله جکدير . دوغرودور بؤيله سيستئم ايستيقلال دئييل آمما ايستيقلا لا بير آديم قالاندير ، عينی حالدا فدرال سيستئمی نی ده اؤز ايچينده قوروماقدادير . بو ساده جه ميللی جبهه ده پارتيالار آراسيندا بيرلشمه ک اوچون تئوريک بير نوقطه دير و هر ايکی گوروه اؤز پارتييالاريندا اوصول لارينی قوروياجاقلار . بو ايش او قده ر ده چتين دئييل و بو اورتاق نوقطه ده ن يولا چيخاراق چوخلو قازانجلار الده ائديله بيله ر . يانی ميللی جبهه ده سياسی پارتييا لارين بيرلشمه يی ، ميللی حرکتين بئينی ايله بدنی آراسيندا  اويغونلوغون يارانماغينا و پارتييالار و آکتيو لر له کوتله آراسيندا اوچوروملارين اورتادان قالديريلماغينا يارديمجی اولا بيله ر . بو آرادا Günaz Tv کی بوگونه ده ک ويجدانلی و صداقتلی عائله سی نين چابالاری سونوجوندا چوخ ائتگی لی اولوبدور ، يئنه ده اؤنملی رول اوينايا بيله ر . بئله ليکله ميللی حرکت اورگانيک اولاراق ، چاشقين ليق و اينسيجام سيز ليقدان چيخماغا دوغرو يونه ليب ، عينی حالدا بؤلگه ده و ايراندا اولوب بيتن لری اينجه له ييب  آناليز ائتمه يه و بلکه ده باش وئره بيله جک هر جور احتيمالی اولای لارا قارشی چئشيد لی آلترناتيو لر اوره تمه يه حاضير اولابيله جک دير .بو آرادا باشقا قئير فارس ميللت لرله اپوزيسيون يولداشليغی چر چه وه سينده اورتاق دوشمنه قارشی بيرلشمک ان عاغيللی يؤنته م دير . البته بؤيوک کوردوستان يوخوسونو گرچک لشديرمک اوغروندا ، نوختالارينی قيريب آذربايجان تورپاقلارينا گؤزتيکه ن کوردلره ، جيزيق لاريندان چيخماماق لارينی  تاپشيرماق شرطيله . و اونلاری باشا سالماق کی فارس فاشيزمی نين قورغولارينا آلدانيب تورک لرله چاخناشماغی بوراخماق و تورکلر و باشقا قئير فارس ميللت لر له ياناشی ، فارس فاشيزمی و مرکزی گوجه قارشی بيرلشمک ، بو دؤنمده ان عاغيللی ايش دير . يوخسا فارس فاشيزمی نين قورغولارينا اويوب تورک لر له دالاشماق ، فاشيزمين چؤره يينه ياغ سورتمکدير . بللی دير فاشيزم گوجونو قورودوغو حالدا ، بو اؤلکه ده کوردلر ، عرب لر و تورکلر ده ، اينديکی زاماندا اولدوغو کيمی گلجه ک ده ده تاپدالاناجاق لار . اصلينده آذربايجان ميللی حرکتی نين گوجلنمه يی بورنو يئللی و آشيريجی ( افراطی )  کوردلری داهادا چوخ يئرينده اوتورداجاقدير . بللی دير اپوزيسيونون آماجی ايچه ريده و ديشاريدا فارس محور ايران چی لارين پلانلارينی ائتگی سيز حاله گتيرمک و مرکزی گوجو اونلارين الينه وئرمه مه ک اوغروندا چاليشماق اولاجاقدير. اونلارين مرکزی گوجو اللرينه گئچيرتمک چابالاری سونوجا چاتديغيندا ، جومهوری قيراغدا دورسون ، پوزما حاققينا صاحيب فدرال سيستئمی بئله بيزی  ميللی حاقلاريميزا چاتديرا بيلمه يه جک و ايستيقلال ايسه گرچک لشمه يه ن بير يوخو کيمی قالاجاقدير . گوجسوز اولدوغوموز حالدا حاقلاريميزی الده ائده بيلمه يه جه ييک و فارس محور ايران چی لار بؤيله قارانتی وئره ر سه و اونلارين سؤزلرينه اينانانلار تاپيلارسا ، بو اينانج تام آخماق ليق دير . اپوزيسيونون گؤره وی مرکزی گوجو اونلارين الينه بوراخماماق لا بيرگه ، بؤيوک گوجلر اؤزه لليک له  آمئريکايلا عاغيللی ايليشگی لر قورماق اولمالی دير و آمئريکانی باشا سالمالی دير کی فارس محور پان ايرانيسم ايدئولوژيسينه سيلاحلانان اوليگارشلارين ، ايسلام ايدئولوژيسينه صاحيب رژيمين يئرينه گئچمه يينه اذن وئره ر سه ،  کول آلتيندا آليشا بيله جک کؤز قالماغا سبب اولاجاق و او کؤز آليشيب اودا چئوريلديگی حالدا ، توستوسو آمئريکانيندا گؤزونه گيره جک دير و گلجه کده پان ايرانيسم ايدئولوژيسی قانادلارينا مينيب گؤيلرده اوچماق و ماجراچی ليق ايمکانی قوروناجاقدير . آيری ياندان آمئريکانين اعتيباری گرچک دموکراسی نی يايماق حاققيندا زده لنه جکدير . چونکی ايرانچی لار ان آز ايران ميللت لرينين 70% طرفينده ن قبول ائديلمير و بو گوروه قئير فارس ميللت لرين حاقلارينين اؤده نيلمه يی اوچون بؤيوک بير انگل دير ( مانع ) . 
    هله ده  ايسلامی رژيمين آمئريکايلا کاميل شکيلده ساواشا گئچمه يي اينانيلمازدير ، بلکه ، اونلار ايراندا يارانان گله جک يئنی سيستئمده اوليگارشيک قاليجيليقلارينی قوروماق شرطيله ، ايچه ريده سياسی سيستئمين دييشيلمه يينی ياواش ياواش دا اولسا قبول ائده جک لر . البته باجارديقلاری قده ر ديره نه جکلر ، آمما آغير قوشوللاردا بو ايشه بويون اييب و يئنی سيستئمده فارس محور ايران چی لارلا مرکزی گوجو اؤز آرالاريندا پايلاشماغا چاليشاجاغلار . بللی دير بؤيله اولدوغوندا آمئريکانين يارارلاری ساغلانيرسا بو ايشه راضی ليق وئره جکدير و بلکه ده روسيه و چين بورادان پايلارينی آپارا بيله رلر. بئله ليکله مرکزی گوجون اورتادان قالديريلماغی بيزيم و باشقا قئير فارس ميللت لرين حاقلارينين اؤده نيلمه يی و گرچک دموکراسی نين يارانيلماغی اوچون ان اؤنملی شرط دير . يوخسا بوندان اؤنجه کی مقاله ده ( دموکراسی حرکاتی، اوليگارشی سيستئمی نی قوروماق اوچون باشقا بير قورغو )  يازديغيم کيمی ياغيش آلتيندان دوروب دولو آلتيندا اوتورمالی اولاجاييق . توتاق کی ايره لی سوروله ن دوشونجه لر بو حاقدا ساده جه گرچک لشمه يه ن بير احتمال دير و بيزی فارس فاشيزمی نين الينده ن قورتارماق اوچون ، آلا گؤزلريميزه وورغون آمئريکالی قهرمانيميز جورج دبيليو بوش ، ايسلامی رژيميله ساواشا گيريب سونوندا مرکزی گوج داغيلاجاقدير . دؤرد گؤزله ، اولوب بيتن لری ايزله مه يين و سؤيله نيله ن احتيمالا قارشی حاضير ليق لی اولماغين عيبی هاراسيندادير ؟ آرخايين اولاق گوجلو و اينسيجام لی ميللی  حرکتيميز اولمازسا ، مرکزی گوجون داغيلديغيندان سونرا بئله ، فورصتده ن يارارلانا بيلمه يه جه ييک . فدرال و ايستيقلال تارتيشمالاريله ، گونو گونه ساتماغلا و بيرلشمه کده ن اوزاق قالماغلا هارا چاتاجاييق ؟ ميللی حرکتده بيرليک ياراديب اولوب بيتن لری رئال ليقلا آناليز ائتمکله و اوپتيزم ده ن ( خوش بينی ) اوزاق دورماغلا ، ايسلامی و مرکزی گوج داغيلديقدان سونرا ، يئنی مرکزی گوجده ن پای آلماق ايمکانسيز دئييل همده گله جک سيستئمده ميللی حاقلارين اؤده نيلمه يی اوچون بير قارانتی اولابيله ر . آمما عکس حالدا ان ايده آل فورصت لرده ن بئله يارارلانابيله جه ييميز چتين اولاجاق . بئله ليکله حرکتده بيرليک ، اورتاق دوشمنه قارشی باشقا قئير فارس ميلت لرله اپوزيسيون يولداشليغی ، مرکزی گوجو ضعيفله ديب پان ايرانيست لرين الينه دوشمه مه يی اوغروندا چاليشماق و گله جک مرکزی گوجده ن پای آلماق ، گرچک آنلامدا ، نئجه ليگی و فورماسی هله ليک کيمسه يه بللی اولمايان يئنی سيستئمده ، بيزی ميللی حاقلاريميزا قوووشدورا بيله ر . بللی دير گله جک يئنی سياسی دييشيک ليکده ن سونرا ، فدراليسم يا ايستيقلال سيستئم لرينين هر هانکی سی نين اؤلکه ميزده اويقولانماغی کسين ليک قازانماييبدير و هر ايکی سئچه نه يين ، ايستيقراری نين احتمالی موجوددور . بلکه ايستيقلال و يا فدراليسم سيستئمی نی ساوونان سياسی پارتييالار بو دوشونجه يه بؤيله تنقيدده بولونسونلارکی ، بيز باش وئره بيله جک احتمالی اولای لاری سايمادان و آلديرمادان سئچديگيميز يولدا ، ايله رله مه يه دوام ائديريک .  آمما آجی گرچک بو کی قئير فارس ميللت لر اؤنوموزده بولونان اولايلارين ، نئجه ليگی قونوسوندا تعيين ائديجی گوجه صاحيب دئييل لر . مثلا تعيين ائديجی گوجلر ايرانی بؤلمکله باغيمسيز و ميللی توپلوموموزون يارانماغينا زمين ساغلارسا و چيخارلارينين ساوونماغی نين يولو بوندان گئچه رسه ، فدراليسم و ايران توپراغی نين بوتونلو يونو قوروماغدا اصرار ائدمکله اونلارين قاباغيندا دايانا بيلمه يه جه ييک .  عکس حال فدراليسم حاققيندادا گئچه ر لی دير . اؤز دوشونجه ميزده اولان سياسی سيستئمين استيقراری اوچون ديرنمکله ، باشقا سياسی سيستئمده وار اولان فورصت لری قاچيرتماق ، تاريخده اونودولماز بير يانليش اولاجاقدير . بيزيم ايده آل لاريميز و آرزولاريميز بير قونو آمما باش وئره بيله جک احتمالی گرچک لر باشقا قونودور . آذربايجان ميللی حرکتينده يارانان بيرليک ، حرکته گوج و اينسيجام دان باشقا بير جور باغيمسيزليق دا قازانديراجاقدير . بللی دير حرکتين ايچ قاتلاريندا ياشانان گوج و باغيمسيزليق اونون ميللی اراده سينی ، هر يارانابيله جک احتمالی سيستئمده ميللی توپلومون کؤکلرينی تؤکوب سووارماقدا ، ائتگی لی ائديب ، الينی آچيق توتاجاقدير . ميللی حرکتی باغيمسيز و گوجلنديرمک اوچون ، بيرلشمک ، مرکزی گوجون داغيلماغي و فارس محور پان ايرانيست لرين الينه گئچمه مه يی اوغروندا چاليشماق ان اؤنملی ايش دير چونکی ميللی حاقلاريميزين اؤده نيلمه يی نين شرطی هر هانسی يئنی سيستئمده يالنيز و يالنيز پان ايرانيست لر و ايسلامچی اوليگارشلارين الينده بولونان مرکزی گوجون داغيلماغی دير . بؤيله اولمازسا ميللی حاقلارين اؤده نيلمه يی بوتون قئير فارس ميللت لره ، ساده جه يوخوکيمی قالاجاقدير . 

